
FFURFLEN ENWEBU 

 
 

Fersiwn Terfynol Dyddiedig 28 Ionawr 2008 
 

 

      

   
Biosffer Dyfi Biosphere 

 

 

 
RHAN I: CRYNODEB 

 

Mae ‘Gwarchodfa Biosffer Dyfi’ yn gorchuddio 44.26 cilomedr sgwâr, ac nid yw’n cynnwys 
unrhyw aneddiadau dynol.  Er mwyn cydymffurfio â meini prawf Seville, mae Partneriaeth Biosffer 
Dyfi yn cynnig ymestyn y Biosffer y tu hwnt i ardal yr aber, i gynnwys holl ddalgylch yr Afon 
Ddyfi a’r cymunedau sy’n gysylltiedig â hi. 
 
Bydd yn cynnwys trefi, pentrefi, coedwigoedd, gweundir a thir amaethyddol, ac yn ymestyn i Barc 
Cenedlaethol Eryri. Bydd yr ardal ddiwygedig yn ymestyn tua’r dwyrain at Fôr Iwerddon i 
gynnwys rhagor o Ardal Cadwraeth Arbennig Pen Ll� n a’r Sarnau. 
 
Mae’r estyniad hwn yn addasu cymeriad, anghenion rheoli a blaenoriaethau’r fenter yn sylfaenol, 
gan wneud newid yr enw’n briodol. Mae’r iaith Gymraeg yn ased ddiwylliannol gref i’r ardal, ac 
felly, mae’r iaith wedi cael ei chynnwys yn yr enw newydd: ‘Biosffer Dyfi Biosphere’.  
 
 
Credwn fod gan y fenter hon ‘ar gyfer pobl a lle’ y potensial i gyfrannu’n sylweddol tuag at 
ddyheadau Cymru i fod ar flaen y gad o ran datblygu cynaliadwy, ac y bydd y gwersi y byddwn yn 
eu dysgu yn ddefnyddiol i weddill Cymru a thu hwnt. 
 
Mae’r gweithgareddau fydd yn cael eu cynnal o dan y faner hon mor debygol o fod yn ymwneud â 
natur gynaliadwy'r dreftadaeth, diwylliant a’r economi lleol ag ydynt gyda’r amgylchedd naturiol, 
gan fod gan y Bartneriaeth farn integredig am yr hyn sy’n bwysig i bobl Dyffryn Dyfi ac sy’n 
haeddu sylw. Tra bo’r fenter hon yn ymwneud yn sylfaenol â bioamrywiaeth a chynefinoedd, mae 
agweddau o’n treftadaeth ddiwylliannol anghyffyrddadwy hefyd yn werthfawr a bregus. 
 
Ein bwriad yw y bydd Biosffer Dyfi yn cael ei chydnabod a’i pharchu’n rhyngwladol, yn 
genedlaethol ac yn lleol oherwydd amrywiaeth ei harddwch naturiol, ei threftadaeth a’i bywyd 
gwyllt, ac am ymdrechion ei thrigolion i wneud cyfraniad positif tuag at fyd mwy cynaliadwy. 
Bydd yn gymuned hyderus, iach, gofalgar a dwyieithog, sy’n cael ei chefnogi gan economi lleol 
cryf. 

1. ENW ARFAETHEDIG Y WARCHODFA BIOSFFER:   
 
Biosffer Dyfi Biosphere 
 
 
2. GWLAD: 
 
Cymru, Y Deyrnas Gyfunol 
 
 
3. CYFLAWNIAD TAIR SWYDDOGAETH Y GWARCHODFEYDD 

BIOSFFER  
 
3.1 "Cadwraeth – cyfrannu tuag at gadwraeth tirweddau, ecosystemau, rhywogaethau ac 
amrywiaeth genetig"   
 
Mae’r Biosffer Dyfi Biosphere arfaethedig yn gorchuddio ardal sydd o leiaf 759 cilomedr sgwâr o 
ran maint, gan gynnwys trefi, pentrefi, coedwigoedd, tir amaethyddol, mynyddoedd ac arfordir. 
Mae rhan arwyddocaol o fewn Parc Cenedlaethol Eryri. Mae’r uned fioddaearyddol dan sylw 
(dalgylch yr afon Ddyfi) yn ymestyn o Fae Ceredigion wrth aber yr afon Ddyfi at y mynyddoedd ar 
ochr ddwyreiniol Eryri. Mae’r ardal yn un hynod amrywiol gyda thirweddau cyferbyniol a nifer o 
wahanol gynefinoedd. 
 
 
Dyma gyfrif byr o’r nodweddion cadwraeth natur bwysicaf: 
 
Daeareg Ôl-rewlifol: 

Mae’r gwaddodion arfordirol a morydol ynghyd â choedwig ffosil tanddwr, ac archif 7m o groniad 
parhaus o fawn, yn cyfuno i greu cofnod unigryw, a phwysig yn genedlaethol, gan roi gwybodaeth 
am lefel y môr, yr hinsawdd, llystyfiant a newidiadau amgylcheddol eraill dros y 7000+ mlynedd 
diwethaf. 
 
Y Môr a’r Aber: 

Mae’r ardal forol - arfordirol yn creu rhan helaeth o Ardal Cadwraeth Arbennig forol Pen Ll� n a’r 
Sarnau, a ddynodwyd o dan Gyfarwyddyd Cynefinoedd yr Undeb Ewropeaidd. Dyma safle aml-
ddiddordeb a’r nodweddion cymwys yn ardal y Biosffer yw:-  Aberoedd, Dolydd Hallt yr Iwerydd 
(Glauco-Puccinellietalia maritimae), Salicornia a rhywogaethau unflwydd eraill sy’n byw ar fwd a 
thywod), a thraethellau llaid a thywod sydd heb eu gorchuddio gan dd� r y môr pan fo’r llanw allan. 
Mae’r Dyfri Lutra lutra hefyd yn rhywogaeth cymwys. 
 
Mae’r Ddyfi yn un o enghreifftiau gorau’r Undeb Ewropeaidd (UE) o aber maetholion isel, llanwol, 
tywodlyd sydd â bar neu dafod waddod wrth ei geg, a siâp twndis wedi datblygu’n dda, ystumiau a 
delta llanw. Er bod yr aber wedi’i newid a’i gyfyngu gan adfer tir yn y gorffennol, mae effeithiau 
andwyol datblygiadau dynol yn gymharol isel, ac mae’r ansawdd amgylcheddol yn gymharol uchel. 
Mae yno ardal helaeth o draethellau tywod a llaid rhynglanw, ynghyd ag amrywiaeth o gymunedau 
o anifeiliaid di-asgwrn-cefn yn byw yn y gwaddod. Mae’r rhain, ynghyd â’r morfeydd heli, yn 
cynnal poblogaethau pwysig o adar mudol. 
 
Mae’r aber yn feithrinfa bwysig ar gyfer draenogiaid y môr (sea-bass) a rhywogaethau hyrddiaid 
(mullet) ifanc, ac yn helpu i gynnal pysgod mudol eraill, yn cynnwys poblogaethau salmonid. 

Mae’r afon Ddyfi yn cynnig lloches bwysig yn rhanbarthol i adar gwyllt. Mae’n gymwys fel Ardal 
Gwarchodaeth Arbennig (SPA) o dan Gyfarwyddyd Adar yr UE, gan fod morfeydd heli a 
glaswelltir gwlyb yr aber yn parhau i gynnal haid fechan o wyddau talcenwyn Yr Ynys Las Anser 
albifrons flavirostris a hwn yw eu hunig safle gaeafu yng Nghymru a Lloegr. 
 
Mae Sarn Cynfelin, i’r de o aber yr afon Ddyfi, yn un o dri riff tanforol bas hynod anghyffredin, 
sy’n ymestyn am nifer o gilomedrau o’r arfordir i mewn i Fae Ceredigion. Marianau rhewlifol yw’r 
Sarnau. Mae ffrydau llanw cyflym a thonnau cryfion wedi cael effaith sylweddol ar y cymunedau 
morol sydd i’w gweld yma, ac mae nifer helaeth o rywogaethau sy’n medru ymdopi â sgwrfa’r 
llanw a’u gorchuddio gan dywod yn nodweddiadol o’r riff. 
 
Twyni Tywod: 

Mae amrywiaeth o fathau o lystyfiant i’w gweld ar systemau twyni Ynyslas ac Aberdyfi, yn 
amrywio o egin-dwyni newydd i gymunedau glaswelltir twyni aeddfed. Mae Ynyslas yn system 
sydd wrthi’n tyfu, ac mae yno ardal helaeth o dwyni ifanc, symudol a gyda llystyfiant arnynt yn 
rhannol, gyda digonedd o foresg (marram). Mae’r amrywiaeth o bantau neu laciau twyni hefyd yn 
arbennig, ac ynghyd â’r twyni moresg yn cynnal crynodiad uchel o blanhigion a rhywogaethau 
anifeiliaid di-asgwrn-cefn prin ac anghyffredin. Mae’r twyni tywod yn bwysig yn genedlaethol ar 
gyfer ffwng, mwsogl, llysiau’r afu ac anifeiliaid di-asgwrn-cefn. 
 
Cyforgors Forydol: 

Mae Cors Fochno yn nodwedd brin a nodedig yng ngorlifdir yr aber. Er iddi gael ei lleihau o ran 
maint wrth i dir gael ei adfer yn y gorffennol, mae’n gorchuddio dros 650ha ac yn creu un o 
gorsydd iseldir mwyaf Prydain.  
Y gromen ganolog o tua 200ha yw’r ardal fwyaf o gyforgors brimaidd yn iseldir Prydain, ac mae 
wedi’i hamgylchynu â thua 450ha arall o gors wedi’i haddasu, gyda llawer ohoni â thwf mawn 
wedi’i adfer.      
Mae newidiadau arforol prin i’w gweld yma, a chaiff y safle ei ddisgrifio fel cyforgors forydol 
nodweddiadol. Caiff pwysigrwydd rhyngwladol Cors Fochno ei gydnabod trwy statws ACA a 
Ramsar. 
Mae gan gromen ganolog y gors wyneb nodweddiadol patrymog o dwyni, cafnau a lawntiau, ac 
mae cyfansoddiad botanegol y safle yn adlewyrchu ei leoliad wrth y môr. 
Mae’r safle’n cynnal nifer o rywogaethau prin, ac mae’n hynod bwysig ar gyfer rhywogaethau 
mwsogl, llysiau’r afu, adar, dyfrgwn a nifer aruthrol o anifeiliaid di-asgwrn-cefn. 
Mae Cors Fochno yn safle allweddol ar gyfer ymchwil yn ymwneud ag eco-hydroleg cyforgors, 
palaeoecoleg a rhyngweithio hinsoddol. 
 
Coetiroedd Llydanddail: 

Mae coetiroedd llydanddail yn nodwedd bwysig o lethrau dyffryn yr afon Ddyfi a’i llednentydd, er 
bod coedwigoedd conifferaidd yn dominyddu ardaloedd mawr erbyn hyn. Mae gan rannau o 
ochrau’r dyffrynnoedd glytiau o goetiroedd rhannol naturiol hynafol sy’n cael eu dominyddu gan 
dderw mes digoes, gydag eraill gyda chymysgedd o ynn, bedw cyffredin a gwern mewn mannau 
gwlyb. Mae gan nifer is-haen, neu haen lwyni o ddrain gwynion, cyll, drain duon ac ardaloedd mwy 
agored wedi’u dominyddu gan redyn ac eithin. 
Mae gan y coetiroedd hynafol sydd wedi gweld llai o ymyrraeth rywogaethau nodweddiadol o 
blanhigion ac anifeiliaid di-asgwrn-cefn na welir mewn coetiroedd iau. Mae pren marw yn nodwedd 
bwysig mewn rhai safleoedd, gan ei fod yn darparu cynefin ar gyfer ffwng, anifeiliaid di-asgwrn-
cefn arbenigol a chen. 
Mae ACA Coed Cwm Einion yn nodedig am ei goetir ynn sy’n llawn pisgwydd dail bychain. Mae’r 
fflora bryoffyt a chen yn hynod gyfoethog, gyda nifer o rywogaethau’r Iwerydd, lle mae llawer yn 

brin yn y DG. Dyma’r unig le ym Mhrydain y mae’r cen Parmelia robusta i’w weld. Mae pathewod 
wedi’u cofnodi ar y safle hwn, ac maent yn bodoli hefyd mewn ambell goetir arall yn yr ardal. 
Mae gan rannau uchaf yr afon Ddyfi, a’r coetiroedd tywyll llaith wrth ymyl ei llednentydd 
gymunedau bryoffyt yr Iwerydd sydd â phwysigrwydd Ewropeaidd.  
 
Gweundir: 

Mae nifer o enghreifftiau arbennig o weundir. Mae yno laswelltir asidaidd, gorgors a rhostir 
corlwyni neu weundir grug. Mae rhai enghreifftiau’n creu rhan o ucheldir helaeth heb ei amgáu, 
ond mae eraill yn goroesi mewn rhannau o goedwigoedd conifferaidd ifanc sydd heb eu plannu. 
Mae’r gorgorsydd yn nodwedd brimaidd sydd wedi’i dominyddu gan fwsogl Migwyn ac mae yno 
ystod eang o gymunedau planhigion yn cynnwys rhai nodweddiadol o glogwynau a sgri, gyda rhai 
rhywogaethau prin. 
Mae pen deheuol ACA Y Berwyn o fewn ardal y Biosffer. Mae’r Berwyn yn ardal o weundir 
agored sydd o bwysigrwydd cenedlaethol a rhyngwladol oherwydd yr adar sy’n magu yno a’r 
llystyfiant. 
 
Tir Amaethyddol: 

Mae dalgylch yr afon Ddyfi’n gorwedd ar y ffin rhwng Ceredigion a Phowys, dwy o’r siroedd 
mwyaf amaethyddol eu naws yng Nghymru. Mae tir amaethyddol felly yn creu cyfran helaeth o’r 
dalgylch, ac mae amaethyddiaeth wedi chwarae rhan arwyddocaol yng nghreu cymeriad y tirwedd 
amgylchynol.  
 
Mae’r ardal yn ymwneud yn bennaf â ffermio da byw, gan arbenigo mewn cynhyrchu cig eidion a 
chig oen, er bod rhai ffermydd llaeth yn yr ardal. Mae hen system ffermio Hafod a Hendre yn dal 
i’w gweld yn yr ardal.  O dan y system hon, bydd y defaid yn dod i lawr o’r mynyddoedd i’r tir is 
yn ystod y gaeaf, ac yn cael eu hanfon yn ôl i’r mynyddoedd yn y gwanwyn gyda’u h� yn. Caiff 
� yn eu pesgi hefyd ar forfa heli’r afon Ddyfi, i greu’r oen morfa heli (saltmarsh lamb) blasus. 
 
Mae’r llystyfiant ar y cyfan yn cynnwys rhywogaethau gwair cystadleuol a llawn maetholion sy’n 
cael ei ddefnyddio fel porfa da byw, ond heb amrywiaeth mawr yn y rhywogaethau. Serch hynny, o 
fewn yr ardaloedd o dir amaethyddol wedi’i wella, mae pocedi o gynefinoedd rhannol naturiol, all 
fod o werth cadwraethol sylweddol. Mae’r rhain yn cynnwys nifer o borfeydd heb eu gwella sy’n 
llawn rhywogaethau fflora, ac mae gan nifer o ffermydd nodweddion niferus, megis gwrychoedd, 
waliau cerrig sych, coedydd bychain, coridorau nentydd, a lleiniau o dir pori garw sy’n cynnwys 
rhedyn ac eithin ac ati, sy’n bwysig iawn ar gyfer ansawdd ac amrywiaeth y tirwedd a’r bywyd 
gwyllt amgylchynol drwyddi draw. 
 
Mae’r matrics tir amaethyddol ehangach yn cynnal amrywiaeth o rywogaethau adar tir 
amaethyddol. Mae llawer o’r rhain wedi dirywio’n helaeth yng Nghymru, yn rhannol oherwydd y 
lleihad yn y tir âr (Melyn yr Eithin), a symudiad tuag at gnydau silwair dwys, yn hytrach na’r 
cynhaeaf gwaith traddodiadol i gydnabod y newid yn yr hinsawdd sydd wedi arwain at hafau 
gwlypach. Mae’r ffermydd hefyd yn helpu i gynnal y boblogaeth Ystlumod, gyda deuddeng o’r 
ddwy rywogaeth ar bymtheg sydd i’w cael yn y DG, i’w cael yn ardal bontio Biosffer Dyfi.   

3.2 "Datblygu – meithrin datblygiad economaidd a dynol sy’n gynaliadwy yn gymdeithasol 
ddiwylliannol ac yn ecolegol"  
 
Mae gan Fiosffer Dyfi Biosphere ddiwylliant a phatrwm gweithgaredd dynol arbennig, sy’n deillio 
o’i datblygiad daearyddol, ieithyddol, cymdeithasol a hanesyddol. Datblygodd patrwm yr 
aneddiadau o ganlyniad i weithgareddau morol, diwydiannol ac amaethyddol. Mae dyfodiad y 
cerbyd modur erbyn hyn yn golygu nad oes raid i bobl fyw wrth ymyl eu gweithle, gan newid 
cymunedau lleol trwy fudo. Mae hyn hefyd wedi arwain at economi sy’n gynyddol ddibynnol ar y 
cerbyd modur am ei holl anghenion sylfaenol. 
 
Tanseiliodd datblygiadau byd-eang yn ystod yr 20fed ganrif lawer o rôl draddodiadol yr ardal. 
Mae’r ardal erbyn hyn, felly, yn wynebu her economaidd a chymdeithasol sylweddol. Mae twf 
cyflym dinasoedd a threfi mawr mewn mannau eraill wedi arwain at bobl yn chwilio am fywyd 
arafach a mwy hamddenol, gan ei ganfod mewn cymunedau gwledig. Mae’r mewnfudo hwn wedi 
arwain at fwy o amrywiaeth yng ngwneuthuriad cymdeithasol a diwylliannol yr ardal. 
  
Mae cyfuniad nodweddion amgylcheddol a chymdeithasol yr ardal, serch hynny, yn cynnig cyfle 
unigryw i integreiddio datblygiad economaidd a chymdeithasol sydd wir yn gynaliadwy. 
 
Mae’r posibilrwydd o fanteisio ar y statws Biosffer, trwy ddatblygu brand unigryw yng Nghymru, 
eisoes wedi cael ei ddynodi ar gyfer: 
�  Y diwydiant twristiaeth 
�  Cynhyrchwyr bwyd lleol 
�  Sefydliadau ymchwil amgylcheddol 
�  Datblygiadau technoleg werdd 
�  Datblygu swyddi sy’n ymwneud yn uniongyrchol â rheoli’r amgylchedd yn fwy cynaliadwy 
�  Hyrwyddo datblygu dulliau cynaliadwy o gyflwyno gwasanaethau cyhoeddus 
�  Hyrwyddo’r iaith Gymraeg a’r diwylliant cyfoes 
�  Cysylltu treftadaeth a’r amgylchedd naturiol 
�  Cynyddu cydlyniad cymunedol 
 
Yn hanesyddol, mae ffermio defaid mynydd wedi bod yn hynod bwysig i’r ardal hon. Serch hynny, 
gyda’r newid mawr yn economeg ffermio, mae rhai ffermwyr erbyn hyn yn edrych ar weithgaredd 
economaidd gwahanol, yn enwedig y rhai hynny sy’n adeiladu ar draddodiadau amaethyddol lleol, 
ond sy’n sicrhau y gall y refeniw gael ei gadw’n haws mewn cymunedau lleol.  

Yn ystod y 1970au, denodd canolbarth a gorllewin Cymru nifer fawr o bobl ifanc oedd yn chwilio 
am fywyd amgen. Ym Mro Ddyfi yn arbennig, mae’r bobl hyn wedi cynorthwyo i greu diddordeb 
cymunedol cryf mewn materion amgylcheddol a byw cynaliadwy. Erbyn hyn, mae datblygiad 
sylweddol mewn busnesau sy’n cefnogi technolegau ynni adnewyddol.  

Rhagwelir y bydd y brwdfrydedd gaiff ei greu gan y statws Biosffer yn ysgogi pobl leol i roi eu 
syniadau eu hunain ar waith a chreu gweithgaredd economaidd a chymdeithasol newydd.  

3.3 "Cymorth logistaidd – cymorth ar gyfer prosiectau arddangos, addysg a hyfforddiant 
amgylcheddol, ymchwil a monitro yn ymwneud â materion cadwraeth a datblygu cynaliadwy 
lleol, rhanbarthol, cenedlaethol a byd-eang "  
 
Mae’r aber yn anarferol gan ei fod mor actif, gyda dim rhwystrau arwyddocaol i lif y d� r a 
gwaddodion. O ganlyniad i hyn, dyma un o’r dalgylchoedd afon sy’n cael ei astudio fwyaf yn y DG. 
 
Mae hanes helaeth o ymchwil a monitro yn yr ardal. Mae 3-4,000 o fyfyrwyr yn ymweld â 
Gwarchodfa Natur Genedlaethol Dyfi yn yr Ardal Graidd bob blwyddyn, yn cynnwys defnydd lleol 
mawr gan Brifysgol Aberystwyth. Mae Cyngor Cefn Gwlad Cymru’n cynnal gwasanaeth cyswllt 
ysgolion a bwcio, gydag ysgolion uwchradd yn brif ddefnyddwyr. 

Mae Cyngor Cefn Gwlad Cymru’n cynnal amrywiaeth o brosiectau monitro. Mae canolfan 
astudiaethau maes wedi’i lleoli yn Hostel Ieuenctid Borth, gerllaw Gwarchodfa Natur Genedlaethol 
Dyfi. Mae amrywiaeth o sgyrsiau a gweithdai’n cael eu cynnal gan Gyngor Cefn Gwlad Cymru, ar 
gyfer gweithwyr proffesiynol/arbenigwyr cysylltiedig â phobl leol ac ymwelwyr. Oherwydd 
pwysigrwydd cynefin yr ardal, mae diddordeb mawr ymhlith gwylwyr adar a naturiaethwyr. Mae 
cyfleusterau da yng ngwarchodfa RSPB Ynys-hir (Y Gymdeithas Gwarchod Adar Frenhinol - un 
o’r cyrff anllywodraethol amgylcheddol mwyaf yn y DG), ac mae system drwydded yn cael ei 
gweithredu gan Gyngor Cefn Gwlad Cymru ar gyfer ymweliadau â chyforgors Cors Fochno. 

Mae’r Ganolfan Ymchwil i Ddalgylchoedd ac Arfordiroedd (CCCR) yn dod ag arbenigedd mewn 
ymchwil tirol ac ymchwil morol o Brifysgol Aberystwyth a Phrifysgol Bangor at ei gilydd. 
Dechreuodd CCCR ar raglen ymchwil fawr ar yr Afon Ddyfi yn 2007 - y mwyaf o’i bath yn y DG. 

Mae Canolfan y Dechnoleg Amgen, sy’n enwog trwy’r byd, wedi’i lleoli 3 milltir i’r gogledd o 
Fachynlleth. Yn ogystal â’i harddangosfeydd cyhoeddus, gwasanaethau gwybodaeth ac 
ymgynghori, cyrsiau a chyhoeddiadau, ar hyn o bryd, mae’r ganolfan yn adeiladu’r Sefydliad 
Cymru ar gyfer Addysg Cynaliadwy, sydd i gael ei gwblhau yn ystod 2008. Bydd yn cynnwys 
theatr ddarlithoedd 200 sedd, gweithdai, ystafelloedd seminar, bwyty, swyddfeydd, llety a labordy, 
gan wella’r cyfleusterau cynadledda a phreswyl ar gyfer cleientiaid lleol ac o ardaloedd eraill.  

Enghraifft amlwg o gyfranogiad lleol tuag at ddatblygu cynaliadwy yn yr ardal oedd sefydlu 
Partneriaeth Eco Dyffryn Dyfi yn Ionawr 1997 (ecodyfi erbyn hyn), gydag amcanion sy’n 
pwysleisio’r angen am ddefnydd cynaliadwy o adnoddau naturiol a phwysigrwydd yr economi lleol. 
Daeth Ecodyfi â chynrychiolwyr o’r sectorau cymunedol, busnes a chyhoeddus ynghyd, ac erbyn 
hyn, mae’n endid annibynnol. Mae gwaith Ecodyfi yn y gorffennol yn cynnwys prosiect ynni 
adnewyddol cymunedol, datblygu prosiectau arddangos sy’n defnyddio ynni hydro, solar a gwynt ar 
raddfa fach. 

Mae proses ar y cyd o’r enw “Braenaru Daearyddol” ar waith, gyda’r nod o wella cynaladwyedd 
economaidd a pherthnasedd llwybrau dysgu ôl 16 ym Machynlleth a’r cyffiniau. Y bwriad yw dod â 
threfn lywodraethol yr ysgolion yn agosach ac i wella’r rhyngweithio gyda gweddill y gymuned ym 
maes dysgu gydol oes. Gall y broses hon brofi’n ddefnyddiol i fenter y Biosffer trwy ei gwneud yn 
haws i bobl leol gael hyfforddiant perthnasol i reoli’r amgylchedd ac i gyflwyno addysg ar 
ddatblygu cynaliadwy. 
 
Mae menter Cymunedau’n Gyntaf (sy’n gweithredu yn rhan Powys o’r Biosffer) yn dod ag 
amrywiaeth eang o ddiddordebau ynghyd i ymdrin ag amddifadedd cymdeithasol. Mae’n 
canolbwyntio ar gydlyniad cymdeithasol trwy gynnwys pobl yn y broses o ddatblygu gallu’r 
gymuned i ymdopi â newid. Fel prif fenter Llywodraeth Cynulliad Cymru ym maes adfywio 
cymunedol, bydd ei bodolaeth hefyd yn help mawr ar gyfer gwireddu’r swyddogaethau logistaidd a 
datblygu. 

Mae rhan arwyddocaol o’r ardal Biosffer arfaethedig o fewn Parc Cenedlaethol Bannau 
Brycheiniog, gan roi rhagor o gymorth a chefnogaeth i gymunedau a busnesau lleol trwy gyngor a 
chyllid. 
 
Mae nifer o sefydliadau wedi mynegi diddordeb mewn bod yn rhan o rwydwaith o safleoedd 
dehongli, addysg ac arddangos ledled y dyffryn yn y dyfodol. Mae’r cyfranogwyr posibl yn 
cynnwys Canolfan Ymwelwyr Ynyslas (Cyngor Cefn Gwlad Cymru), Hostel Ieuenctid Borth, 
Canolfan Ymwelwyr Ynyshir (RSPB), Ffwrnais Dyfi (CADW), Machinations (Llanbrynmair), 
Canolfan y dechnoleg Amgen, Amgueddfa Celfyddyd Fodern Cymru a nifer o Ganolfannau Croeso. 
 
Mae gan ymchwilwyr posibl lawer i’w ennill o gysylltiad ffurfiol â pheirianwaith cydlynu’r 
Biosffer, ac o dderbyn cymeradwyaeth ganddynt. Byddai hyn yn cynnwys cefnogaeth i’w gwaith, 
mynediad i gysylltiad â strwythurau ehangach UNESCO a chydweithrediad llawn deiliaid 
diddordeb ac ymchwilwyr sydd yno eisoes. 
 Fodd bynnag, yn gyfnewid am byddai’n rhaid iddynt:   
 

�  gyfathrebu â fforwm ymchwil cymunedol sy’n cael ei ffurfio, a   
�  chytuno i dderbyn unrhyw ganllawiau y gellir eu datblygu yn ymwneud â chysylltiad gyda’r 

cyhoedd a deiliaid diddordeb lleol eraill.  
 
 
 
4. MEINI PRAWF DYNODI FEL GWARCHODFA BIOSFFER  
 
4.1 "Cynnwys brithwaith o systemau ecolegol sy’n cynrychioli rhanbarthau 
bioddaearyddol sylweddol, yn cynnwys graddiad o ymyrraeth ddynol"  
 
Mae gan rannau uchaf dalgylch yr afon Ddyfi, y tu hwnt i derfynau naturiol amgaeadau 
amaethyddol,  ardaloedd sylweddol o laswelltir asidaidd sych heb eu gwella, glaswellt y bwla a 
phorfa frwyn sydd wedi cymryd lle gorgors, oherwydd ymdrechion i ddraenio. Mae’r tirweddau 
agored hyn yn cael eu pori’n helaeth gan ddefaid. Dim ond ardaloedd bychain o gorgorsydd a 
rhostir uwchdiroedd (gweundir) sy’n weddill, tra bo ardaloedd mawr wedi cael eu trawsnewid yn 
blanhigfeydd coed conifferaidd. 
 
Tir amaethyddol wedi’i amgáu sydd ar y tir is yn bennaf, gyda glaswelltir wedi’i wella i’w weld yn 
bennaf ar waelod y dyffryn, gan ymestyn i holl lethrau ochr y dyffryn oni bai am y rhai mwyaf 
serth. Mae maint y caeau, serch hynny, yn gymharol fach (< 4-5ha) ac mae tirwedd y tir 
amaethyddol yn glytwaith ar y cyfan, gyda blociau a rhubannau o goetiroedd a gwrychoedd yn 
ffiniau rhwng caeau. 
 
Mae coetiroedd llydanddail yn nodwedd o lethrau mwy serth y dyffrynnoedd, ac mae rhedyn ac 
eithin bellach i’w gweld ar gyfran o’r llethrau oedd gynt yn cael eu pori. 
 
Mae d� r a gwlyptir yn nodwedd bwysig o’r ardal. Mae’r rhwydwaith ddraenio’n cysylltu pob rhan 
o’r dalgylch, gan gael dylanwad mawr ar ddefnydd tir, aneddiadau ac ecoleg mewn gwahanol 
rannau o’r dyffryn. Mae llynnoedd oligotroffig uwchdir (e.e.Glaslyn a Chreiglyn Dyfi), cronfeydd 
d� r a chorsydd yn bwydo llednentydd yr Afon Ddyfi. Fel cyferbyniad, yn rhan isaf y dyffryn gwelir 
y gorlifdir yn ehangu a dylanwad y llanw’n cryfhau. O fewn yr un uned forydol, mae amrywiaeth 
eithriadol o gynefinoedd gwlyptir arfordirol naturiol, fel sy’n cael eu disgrifio isod. Yma, mae’r 
prosesau naturiol deinamig, a’r pellter oddi wrth boblogaeth drefol sylweddol, wedi gweithredu i 
gyfyngu ar faint yr ymyrraeth ddynol. 

Mae aber yr afon Ddyfi yn cynrychioli aberoedd bar gogledd orllewin Cymru. Mae graddiant 
parhaus rhwng y tywod glân ger y fynedfa i’r môr a’r llaid neu’r tywod lleidiog ym mhennau eithaf 
cysgodol yr aberoedd. Mae’r gwastadoedd tywod rhynglanw yn cynnal cymunedau o anifeiliaid di-
asgwrn-cefn cloddio, yn cynnwys poblogaeth ddwys o fwydod gwrychog, cramenogion, molysgiaid 
dwygragennog a molysgiaid gastropod. Mae’r morfeydd heli wrth ymylon yr aberoedd, a nentydd a 
phyllau’r morfeydd heli yn gynefinoedd pwysig ar gyfer pysgod ifanc. 

 
4.2 "Bod ag arwyddocâd ar gyfer cadwraeth amrywiaeth biolegol " 
 
Mae uned forydol yr afon Ddyfi (Gwarchodfa Biosffer Dyfi wreiddiol fel y’i dynodwyd yn 1976), 
ynghyd â’r ardal forol gyfagos, yn cynnwys cymysgedd unigryw o gynefinoedd gwlyptir arfordirol. 
Mae hyn yn cynnwys banciau tywod a dyfroedd is-lanw, gwaddodion rhynglanw, morfeydd heli, 
marianau, twyni tywod, cyforgorsydd, ffen a chorsen, cynefinoedd dyfrol ffres a hallt, a 
choetiroedd. 
 
Mae Cors Fochno yn enghraifft hynod brin a helaeth o gyforgors sydd wedi datblygu mewn 
gorlifdir morydol arfordirol. Mae’r safle yn gynefin ‘cyforgors actif’ sy’n cael blaenoriaeth o dan y 
Cyfarwyddyd Cynefinoedd (92/43/EC) ac felly wedi’i ddynodi’n Ardal Cadwraeth Arbennig 
(ACA). Hefyd, o dan y Cyfarwyddyd, mae rhannau o’r ACA yn creu ‘pyllau Rhyncosporion’ a 
‘Cyforgors wedi dirywio sy’n gallu adfywio’n naturiol’.  
 
Mae cromen ganolog y gors (tua 200ha) yn cynnwys tua 8% o adnodd cyforgors primaidd y DG, 
gan arddangos topograffeg twyni a chafnau datblygedig sy’n nodweddiadol o rannau gwlypaf 
safleoedd sydd heb eu difrodi ar y cyfan. Mae’r gyforgors hon yn arddangos ystod dda o 
drawsnewidiadau llystyfiant i gynefinoedd mignen/cors wernos ffres a hallt. Mae’r 
trawsnewidiadau arforol i dwyni tywod a morfeydd heli yn hynod brin. 
 
Mae’r aber yn un o’r enghreifftiau gorau o aber tywodlyd, sy’n sychu ac sy’n brin o faetholion, ac 
mae’n creu rhan o ACA morol Pen Ll� n a’r Sarnau. Mae’r aber yn feithrinfa ar gyfer rhywogaethau 
draenogiaid y môr (sea bass) a hyrddiaid (mullet) sy’n bwysig yn fasnachol, ac mae’r afon yn 
cynnal pysgodfeydd eog a brithyll traddodiadol. Y morfeydd heli (550ha) yw’r rhai mwyaf yng 
nghanolbarth Cymru, ac maent wedi tyfu’n syweddol o ran maint dros yr hanner canrif ddiwethaf. 
 
Mae’r twyni tywod yn systemau calchaidd sy’n llawn rhywogaethau, ac mae cymunedau serol 
cynnar da yn brysur gronni yno. Mae’r cynefin llaciau twyni llaith, er ei fod yn fach o ran maint, yn 
brin yn Ewrop. 
Mae rhannau o’r aber a’r gors bori amgylchynol yn cynnal yr unig boblogaeth o wyddau talcenwyn 
Yr Ynys Las (Greenland) sy’n gaeafu yng Nghymru a Lloegr, ac felly maent wedi’u dynodi’n 
AGA. Mae cymunedau pwysig o adar rhydio sy’n magu, sy’n bwysig yn rhanbarthol, hefyd i’w 
gweld yma. 
 
Mae pob un o’r rhywogaethau neu gasgliad o rywogaethau hyn sydd i’w gweld yn yr uned forydol 
yn cyrraedd lefelau cymwys i fod o bwysigrwydd cenedlaethol: casgliad ffwng twyni (10 rhestr 
goch); casgliad bryoffytau twyni a chors (3 rhestr goch); breci petal Petalophyllum ralfsii; 
casgliadau planhigion uwch, poblogaeth chwiwell Ewropeaidd a gwyddau talcenwyn Yr Ynys Las; 
poblogaethau cornchwiglen, coesgoch, gïach a gylfinir sy’n magu; casgliadau o adar sy’n magu yn 
y coetiroedd ac yn nyfroedd agored yr iseldiroedd a’u cyffiniau; poblogaeth Dyfrgwn; casgliadau 
ymlusgiaid; casgliadau anifeiliaid di-asgwrn-cefn twyni a chorsydd (18 rhestr goch); gwrid y gors; 
gweirlöyn mawr y waun; cricedyn hirgorn y gors; Heliophanus dampfi pry’ copyn salticid;  
Agroecina dentigera pry’ copyn hela; a Colletes cunicularius gwenynen durio wanwynol Gymreig. 
Nid oes rhywogaethau endemig i’w cael.    

Mae gan lawer o ddalgylch yr afon Ddyfi orchudd cymharol dda (5-25ha neu fwy o gynefin i bob 
1km sgwâr) o goetir llydanddail rhannol naturiol. Coed derw uwchdir ac ynn uwchdir cymysg yw’r 
rhain yn bennaf. Mae ACA Coed Cwm Einion yn nodedig am ei hystod o fathau o goetir, yn 
enwedig ei choetir ynn sy’n llawn pisgwydd dail-bychain. Mae fflora bryoffyt a chen coetiroedd y 
dyffryn yn hynod gyfoethog, gyda nifer helaeth o rywogaethau Môr yr Iwerydd, a llawer ohonynt 
yn brin yn y DG.  Mae’r cen Parmelia robusta i’w gael yma, yn ei unig leoliad hysbys yn y DG. 
Mae nifer o ffawna di-asgwrn-cefn i’w cael yn y coetiroedd llydanddail yn cynnwys rhywogaethau 
sy’n cael blaenoriaeth yng Nghynllun Gweithredu Bioamrywiaeth y DG, megis gwyfyn yr � d 
Procas granulicollis. Mae poblogaethau adar yn bwysig yn lleol a rhanbarthol, ac yn cynnwys: y 
barcud coch, y gigfran, gwybedog brith, tingoch a thelor y coed. Mae’r mamaliaid nodedig sydd i’w 
gweld yma’n cynnwys yr ystlum trwyn pedol llai, pathew, a’r ffwlbart. 
 
Mae’r afon Ddyfi a’i llednentydd niferus, cynefinoedd tir amaethyddol a gweundiroedd yr uwchdir 
yn ychwanegu eto at yr amrywiaeth biolegol. Caiff hyn ei bwysleisio gan ffawna adar y dalgylch, 
sy’n cynnwys 18 rhywogaeth statws coch a 62 statws melyn, a’r ystlumod, sydd â 12 o’r 17 
rhywogaeth Brydeinig i’w gweld yma.   
 
Mae SoDdGA Dyfi ym mhen isaf y dyffryn, a gweddill yr aber yn bwysig oherwydd eu morffoleg 
ddaearyddol (pleistosen/ cwaternaidd) ac arfordirol.  
 
 
4.3 "Rhoi cyfle i archwilio ac arddangos dulliau datblygu cynaliadwy ar raddfa 
ranbarthol"  
 
Fel yr unig Fiosffer yng Nghymru ar hyn o bryd, mae’r ardal yn cynnig cyfle cyffrous i’r genedl. 
Gall fod yn weithdy byw ar gyfer datblygu dulliau newydd o weithio a byw mewn cydbwysedd â’r 
amgylchedd naturiol. Bydd datblygu peirianweithiau arloesol ar gyfer integreiddio cadwraeth a 
rheolaeth yn adeiladu ar y diddordeb lleol hirsefydlog mewn hyrwyddo bywyd cynaliadwy.  
 
Mae peirianwaith ar gyfer cydweithio rhwng y trigolion a’r llywodraeth leol a rhanbarthol wedi cael 
ei gweithredu eisoes trwy broses ymgynghori gymunedol Biosffer Dyfi Biosphere. Bydd hon yn 
cael ei hymestyn wrth gydlynu’r Biosffer i sicrhau bod yr arferion gorau yn cael eu dynodi a’u 
lledaenu. Mae strwythurau ffurfiol yn bodoli yng Nghymru ar gyfer hyrwyddo cydweithio ymhlith 
asiantaethau cyhoeddus a gweithio trawsffiniol o ganlyniad i Gynllun Gofodol Cymru a mentrau 
rhanbarthol eraill. Mae Cymru mewn sefyllfa wych i fanteisio ar y cyfleoedd sy’n cael eu cynnig 
gan y statws Biosffer o ganlyniad i ddyletswydd statudol Llywodraeth Cynulliad Cymru o ran 
datblygu cynaliadwy. 
 
Yng nghyfarfod Partneriaeth Biosffer Dyfi yn Hydref 2007, mynegodd Jane Davidson, y 
Gweinidog dros yr Amgylchedd, Cynaladwyedd a Thai, gefnogaeth lawn i’r fenter gan ganmol y 
dyhead i fod yn ardal enghreifftiol ar gyfer datblygu cynaliadwy. Roedd yn ei hystyried yn gyfle 
unigryw yma, a chanmolodd Ganolfan y Dechnoleg Amgen, Sefydliad Cymru ar gyfer Addysg 
Gynaliadwy y Ganolfan a’i hadroddiad am Brydain Ddi-Garbon. 
 
Gwelodd unoliaeth rhwng Egwyddorion Biosffer Dyfi a strategaethau Llywodraeth Cynulliad 
Cymru. Tynnodd sylw at yr arolwg presennol o Gynllun Datblygu Cynaliadwy ei Llywodraeth, i 
ddilyn ei dyletswydd statudol i hyrwyddo datblygu cynaliadwy. 

4.4 "Meddu ar faint addas i wasanaethu tair swyddogaeth gwarchodfeydd 
biosffer"  
 
Dim ond 44.26 km sgwâr yw maint Gwarchodfa Biosffer Dyfi bresennol.  Serch hynny, er mwyn 
cydymffurfio â meini prawf Seville, y bwriad yw ymestyn y Biosffer y tu hwnt i’r aber er mwyn 
cynnwys dalgylch yr afon Ddyfi a phen deheuol ACA Pen Ll� n a’r Sarnau. Isafswm arfaethedig 
maint y Gwarchodfa Biosffer ar dir yw 680.8 km sgwâr, sef maint dalgylch yr ardal. Mae 
ychwanegu’r 77.86 cilomedr sgwâr o elfen forol yr Ardal Graidd arfaethedig yn cynyddu maint yr 
uned fioddaearyddol i 758.66 cilomedr sgwâr. Yn ychwanegol, mae’r mapiau yn dangos yr Ardal 
Bontio’n pylu, gydag eurgylch 4km o gwmpas yr uned bioddaearyddol. 
 
Dylid nodi fod gan gynrychiolwyr cymunedau cyfagos Aberystwyth, Carno, Abergynolwyn a 
Thywyn gyfle i fod yn ddeiliaid diddordeb allweddol yn y Biosffer hefyd, gan nad oes gan yr Ardal 
Bontio ffin sefydlog.  
 
 
4.5 Trwy ranbarthu addas:  
 
"(a) ardal graidd sydd â chyfansoddiad cyfreithiol neu ardaloedd sydd wedi ymroi i 
warchodaeth tymor hir, yn ôl amcanion cadwraeth y warchodfa biosffer, ac sydd o faint 
digonol i gwrdd â’r amcanion hynny"  

Statws cyfreithiol dynodiadau Cadwraeth yr ardal Graidd: 
i) Ardaloedd Cadwraeth Arbennig (ACA) 
Caiff Ardaloedd Cadwraeth Arbennig eu dynodi o dan y Cyfarwyddyd Cynefinoedd 
(Cyfarwyddeb y Cyngor 92/43/EEC 21 Mai 1992). 
 
Yn y DG, mae’r Cyfarwyddyd wedi cael ei drawsnewid yn gyfraith genedlaethol yng Nghymru, 
Lloegr a’r Alban trwy Reoliadau Cadwraeth (Cynefinoedd Naturiol ac ati) 1994 (fel y’u 
diwygiwyd). Cânt eu hadnabod fel ‘y Rheoliadau Cynefinoedd'. Caiff y rhan fwyaf o ACA ar dir 
neu dd� r croyw eu tanategu trwy eu dynodi fel Safleoedd o Ddiddordeb Gwyddonol Arbennig 
(SoDdGA).  
 
ii) Ardaloedd Gwarchodaeth Arbennig (AGA)  
Caiff Ardaloedd Gwarchodaeth Arbennig sy’n cael eu sefydlu i warchod adar gwyllt, eu dynodi o 
dan y Cyfarwyddyd Adar (Cyfarwyddeb y Cyngor 79/409/EEC 2 Ebrill 1979), sy’n cael ei 
adnabod yn gyffredin fel y ‘Cyfarwyddyd Adar’. 
 
Yng Nghymru, Lloegr a’r Alban, caiff darpariaethau’r Cyfarwyddyd Adar eu gweithredu trwy 
Ddeddf Bywyd Gwyllt a Chefn Gwlad 1981 (fel y’i diwygiwyd) a Rheoliadau Cadwraeth 
(Cynefinoedd Naturiol ac ati) 1994 (fel y’u diwygiwyd). Mae ‘Rheoliadau Cynefinoedd’ yn 
berthnasol i dir a môr y DG (hyd at 12 môr-filltir o’r arfordir), a chânt eu cefnogi gan ganllawiau 
polisi’r llywodraeth. 
 
iii) Ramsar  
 
Mabwysiadwyd ‘Y Confensiwn ar Wlyptir o Bwysigrwydd Cenedlaethol yn enwedig fel 
Cynefin Adar  D� r’  (Confensiwn Ramsar neu’r Confensiwn Gwlyptir) yn Ramsar, Iran yn 
Chwefror 1971 a daeth i rym yn Rhagfyr 1975. 
  
Ar y cyfan caiff safleoedd Ramsar eu tanategu trwy fod y safleoedd wedi’u dynodi’n Safleoedd o 
Ddiddordeb Gwyddonol Arbennig (SoDdGA) yn flaenorol. Maent felly’n cael eu gwarchod yn 

statudol yng Nghymru o dan Ddeddf Bywyd Gwyllt a Chefn Gwlad 1981. Yng Nghymru a 
Lloegr, cânt eu gwarchod ymhellach gan Ddeddf Cefn Gwlad a Hawliau Tramwy 2000. Mae’r 
Llywodraeth yng Nghymru a Lloegr wedi cyhoeddi datganiadau polisi yn ymwneud â statws 
arbennig safleoedd Ramsar. Mae hyn yn rhoi’r un amddiffynfa ar lefel polisi i safleoedd Ramsar 
rhestredig mewn perthynas â datblygiadau newydd i’r hyn a roddir i safleoedd sydd wedi’u dynodi 
o dan Gyfarwyddyd Adar a Chynefinoedd y Comisiwn Ewropeaidd fel rhan o rwydwaith Natura 
2000 yr UE. 
 
Bydd tair elfen i’r Ardal Graidd 10,880 ha: 

A. Ardal Cadwraeth Arbennig (ACA) Cors Fochno 
B. Y rhan honno o ACA Pen Ll� n a’r Sarnau sydd yn aber a glannau’r afon Ddyfi, gan barhau 

allan i’r môr hyd at y gyfuchlin fathymetrig 10 medr 
C. ACA Coed  

 
A. Mae ACA Cors Fochno 653 ha yn cynnal yr ardal fwyaf o brif gyforgors sydd bron yn naturiol 
mewn safle morydol yn y DG. Mae ardaloedd helaeth o gorsydd patrymog yn cynnwys twyni 
achlysurol o’r mwsogl cors Sphagnum fuscum ac yn llai cyffredin, S. imbricatum ssp. austinii, 
gyda’r cafnau’n cynnal S. pulchrum, gwlithlys mawr Drosera anglica, corsfrwynen wen 
Rhynchospora alba a’r rhosmari cors Andromeda polifolia. Mae’r gorchudd helaeth o helyg Mair 
Myrica gale a’r ymylon arforol gyda chorsfrwynen ddu Schoenus nigricans yn nodweddion nodedig 
i’r safle hwn yng nghyd-destun Cymru a Lloegr. Mae’r ardaloedd torri mawn domestig ar ymylon y 
gromen erbyn hyn wrthi’n adfywio, ac yn cynnal ardal arwyddocaol o lystyfiant cors bywiog. 
Mae ardaloedd sylweddol o gyforgors wedi dirywio i’w gweld wrth ymyl y gyforgors fywiog. Yno, 
mae amrywiaeth o fathau o lystyfiant lle mae ffurfiant mawn wedi cael ei atal o ganlyniad i 
ddraenio helaeth a gafodd ei ddilyn mewn mannau â thyllu mawn a/neu reoli amaethyddol. Mae’r 
llystyfiant yn yr ardaloedd hyn yn amrywiol, ac yn cynnwys glastir Molinia - Myrica sydd wedi’i 
bori a heb ei bori, clystyrau Ffragmitau brwyn, porfa Frwyn, coetir a phrysg gwlyb, ardaloedd 
glaswelltir a rhedyn Pteridium aquilinum sychach, a glaswelltir wedi’i wella dros fawn dwfn 
hynafol. 
Mae corsydd migwyn a chynefinoedd creu mawn cysylltiedig angen lefelau d� r sy’n agos at wyneb 
y ddaear trwy’r flwyddyn. Mae proses grebachu, ocsideiddio a chracio mawn, sy’n dod gyda 
draenio, yn cael effaith bellgyrhaeddol a chynyddol ar y cynefin amgylchynol. Mae angen 
dadwneud y difrod hwn: i) i leihau’r carbon sy’n cael ei ollwng i’r atmosffer, gan gael cynnydd net 
yn y tymor hir; ii) i atal dirywiad yr archif mawn a’i werth gwyddonol; iii) i sicrhau uchafswm twf 
y mawn, a chodi lefel wyneb y gors mewn perthynas â’r môr; ac iv) ac i wrthwneud y newidiadau i 
lystyfiant / dirywiad y cynefin a ddaeth yn sgil draenio a thorri mawn. Mae rheoli’r arfordir / 
amddiffynfa lifogydd hefyd yn bwysig iawn ar gyfer cadwraeth y gyforgors. Tra’i bod yn ddymunol 
i adfer y trawsnewidiad i gors lanwol, mae’n hollbwysig i atal llifogydd llanwol heb eu rheoli dros y 
gyforgors o sianel artiffisial yr Afon Leri, a dorrwyd trwy’r gors yn 1820. 
 
B. Mae’r holl aber a’r holl dd� r glannau amgylchynol (10,206 ha) yn rhan o Safle Morol 
Ewropeaidd Pen Ll� n a’r Sarnau (ACA ac AGA) ac yn dod dan ddarpariaethau Rheol 33 
Rheoliadau Cadwraeth (Cynefinoedd Naturiol ac ati) 1994. Mae gan yr afon Ddyfi un o 
enghreifftiau gorau’r UE o aber maetholion isel, llanwol, tywodlyd, sydd â bar neu dafod waddod 
wrth ei geg, a siâp twndis wedi datblygu’n dda, ystumiau a delta llanw. 
Mae graddiant parhaus rhwng y tywod glân ger y fynedfa i’r môr a’r llaid neu’r tywod lleidiog ym 
mhennau eithaf cysgodol yr aberoedd. Mae’r gwastadoedd tywod rhynglanw yn cynnal cymunedau 
o anifeiliaid di-asgwrn-cefn cloddio, yn cynnwys poblogaeth ddwys o fwydod gwrychog, 
cramenogion, molysgiaid dwygragennog a molysgiaid gastropod. Mae’r morfeydd heli wrth ymylon 
yr aberoedd, a nentydd a phyllau’r morfeydd heli yn gynefinoedd pwysig ar gyfer pysgod ifanc. 
Mae cymeriad yr aber a’r systemau twyni cysylltiedig yn cael ei bennu gan, ac yn ddibynnol ar y 
cyflenwad parhaus a chroniad gwaddod o ffynhonnell atfor. Yn y sefyllfa bresennol o newid yn yr 
hinsawdd a’r codiad yn lefel y môr, mae’n hanfodol i’r dewisiadau ar gyfer ‘ciliad wedi’i reoli’ gael 

eu harchwilio’n llawn, oherwydd hyd yn oed gyda’r parhad yn y cyflenwad gwaddod, gall y 
morfeydd heli a’r cynefin gwaddod rhynglanw gael ei golli oni bai eu bod yn cael ehangu i mewn 
i’r tir.       
 
C. Mae ACA Coed Cwm Einion 21 ha yn enghraifft o goetir Tilio-Acerion ym mhen gorllewinol 
pellaf y cynefin. Mae’r goedwig fach ond anghyffredin hon yn ymestyn i fyny ceunant serth, ac mae 
ganddi ganopi gyda llawer o ynn Fraxinus excelsior a chynrychiolaeth dda o bisgwydd dail bychain 
Tilia cordata. Mae’r fflora llawn yn amrywiol, ac yn cynnwys fflora rhedyn a bryoffyt yr Iwerydd 
eithriadol. Mae’r rhywogaethau nodedig yn cynnwys Rhedynen y Fagwyr Hymenophyllum 
tunbrigense, marchredynen weir-aroglus Dryopteris aemula, llysiau’r afu Plagiochila atlantica sy’n 
brin yn genedlaethol, a’r cen Llyfr Data Coch Parmelia robusta. Mae ochr ddeheuol y SoDdGA 
wedi’i gorchuddio gan blanhigfeydd y Comisiwn Coedwigaeth yn cynnwys ffawydd, ffynidwydd 
Douglas, pyrwydden Sitca, llarwydden Japanese a chypreswydden Lawson. Maent yn help i gynnal 
cysgod a lleithder uchel yn y dyffryn. 
 
Mae gweithgareddau cwympo a chlirio, plannu a choedlannu wedi arwain at ganopi sydd ag oed 
cyson ond gyda chorynnau gwael. Mae hyn, ynghyd â chanran uchel y rhywogaethau nad ydynt yn 
rhai brodorol, a phori dwys gan ddefaid mewn rhai ardaloedd, wedi amharu ar adfywiad naturiol 
coed a llwyni a fflora daear cynhenid. Mae’r planhigfeydd conifferaidd yn cael eu lleihau’n 
gynyddol trwy gymysgedd o glirio a theneuo sensitif, wrth sicrhau cynnal y lefelau lleithder uchel 
sy’n hanfodol ar gyfer cymunedau cen a bryoffyt. Mae rhywfaint o’r plannu wedi ymestyn y 
gorchudd coed i’r ardaloedd rhedyn, ond ar y cyfan, nid oes gwaith rheoli coetiroedd wedi bod i’r 
gogledd o’r afon. Mae llawer o bren marw mewn mannau. Mae rhywfaint o waith rheoli 
Rhododendron wedi dechrau. Mae defaid yn pori holl ochr ogleddol y safle, gydag effaith 
sylweddol ar fflora daear ac erydu llethrau serth. 
 
Mae’r prif amcan cadwraeth yn cynnwys ymestyn yr ardal goetir Tilio-acerion ar y safle trwy 
adfywio naturiol, a chyrraedd sefyllfa lle mae strwythur oed amrywiol yn y gorchudd, gan ganiatáu 
i fflora daear ffynnu a chynnal yr amodau llaith sy’n ffafriol ar gyfer cymunedau cen a bryoffyt.  
 
 
"(b) ardal ffiniol  neu ardaloedd sydd wedi’u dynodi’n glir ac yn amgylchynu neu’n 
cydgyffwrdd â’r ardal neu ardaloedd craidd, lle gall dim ond gweithgareddau sy’n cyd-fynd 
â’r amcanion cadwraeth ddigwydd..." 

Statws cyfreithiol SoDdGA - 
Caiff Safleoedd o Ddiddordeb Gwyddonol Arbennig (SoDdGA) eu dewis a’u dynodi gan Gyngor 
Cefn Gwlad Cymru o dan Adran 28 Deddf Bywyd Gwyllt a Chefn Gwlad 1981 (fel y’i diwygiwyd). 
Mae’r ddeddf yn nodi 
“lle bo Cyngor Cefn Gwlad Cymru o’r farn fod unrhyw ardal o dir o ddiddordeb arbennig oherwydd 
unrhyw un o’i fflora, ffawna, neu nodweddion daearegol neu ffisiograffigol, bydd ganddo 
ddyletswydd y Cyngor i ddynodi’r ffaith honno.”  Mae dynodi SoDdGA yn creu’r sylfaen statudol 
ar gyfer gwarchod tir i gadw ei nodweddion naturiol.  Wrth ddynodi SoDdGA, rhaid i Gyngor Cefn 
Gwlad Cymru yn gyfreithiol roi rhybudd i holl berchnogion a deiliaid y tir a nifer o gyrff 
cyhoeddus.  Mae’r dogfennau dynodi yn cynnwys dogfen nodi pwerau, map, rhestr o weithgareddau 
sy’n debygol o ddifrodi’r diddordeb newydd – rhestr o weithgareddau lle bydd angen i berchnogion 
a deiliaid ymgynghori â Chyngor Cefn Gwlad Cymru yn eu cylch cyn ymgymryd â hwy, a 
datganiad rheoli safle.  Y datganiad rheoli safle yw barn y Cyngor ar reoli’r tir (yn cynnwys unrhyw 
farn sydd gan y Cyngor am gadwraeth a gwella’r fflora neu’r ffawna hynny neu’r nodweddion 
hynny).  O dan Ddeddf Bywyd Gwyllt a Chefn Gwlad 1981, mae Cyngor Cefn Gwlad Cymru hefyd 
yn gyfrifol weithredu’r ddeddfwriaeth sy’n ymwneud â SoDdGA. 

Mae pob un o saith elfen yr Ardal Ffiniol wedi’u dynodi o dan ddeddfwriaeth y DG fel 
Safleoedd o Ddiddordeb Gwyddonol Arbennig (SoDdGA). Maent fel a ganlyn: 

�  SoDdGA Dyfi - mae hwn yn amgylchynu Gwarchodfa Natur Genedlaethol Dyfi a hefyd yn 
cynnwys AGA Dyfi, ond nid yw’n cynnwys yr holl dir sy’n ffinio â Chors Fochno 

�  Coed Cwm Cletwr 
�  Coed Cwm Llyfnant 
�  Pencreigiau'r Llan 
�  Pengarreg Gopa a Moel Hyrddod 
�  Ceunant Twymyn 
�  Afon Ddyfi ger Mallwyd 

 
·  SoDdGA DYFI  

Mae’r safle hwn o ddiddordeb arbennig oherwydd ei nodweddion daearyddol a biolegol. Wedi’i 
leoli ar arfordir Bae Ceredigion, mae’n gorchuddio ardal helaeth o iseldir sy’n croesi rhannau o 
Geredigion, Meirionnydd a Sir Drefaldwyn. Wedi’u cynnwys mae aber hynod ar arfordir y 
gorllewin, twyni tywod a blaendraeth yn Ynyslas ac Aberdyfi, coetir, gwair iseldir a gwern, a Chors 
Fochno - un o’r lleiniau helaethaf o gyforgors heb ei newid ac un sydd wrthi’n tyfu ym Mhrydain. 
Mae gan y safle boblogaethau pwysig o rywogaethau di-asgwrn-cefn ac ystod eang o adar sy’n 
magu ac yn gaeafu. (Byddwn yn ymhelaethu ar nodweddion arbennig yr afon Ddyfi, a’r arferion 
rheoli presennol yn Rhan 2.) 
 

·  SoDdGA COED CWM CLETWR  
Mae Coed Cwm Cletwr o ddiddordeb arbennig oherwydd ei choetir llydanddail rhannol naturiol. 
Mae’r coetir wedi datblygu ar ochrau serth y dyffryn ar hyd rhan o afon Cletwr. Mae’n enghraifft 
dda o goetir llydanddail cymysg rhannol naturiol, gydag amrywiaeth o rywogaethau coed cynhenid 
gyda derw mes digoes yn dominyddu. Mae rhan o’r coetir yn ymestyn ar hyd band o graig 
galchaidd, lle gwelir gwahanol fath o lystyfiant, gyda choed fel yn, pisgwydd dail bychain ac 
aethnen ambell waith yn ymddangos yn amlach. Mae tua 140 o rywogaethau o blanhigion blodeuo 
wedi cael eu cofnodi yma, a chaiff y coetir ei gydnabod fel un pwysig oherwydd yr amrywiaeth o 
redyn, cen a mwsogl y mae’n eu cynnal. 
 
Ynghyd â’r nodweddion a restrir uchod, mae’r cen prin yn genedlaethol ac sydd mewn perygl 
critigol Parmotrema robestum hefyd wedi canfod lle addas i dyfu ar o leiaf un o wynebau craig 
Cwm Cletwr ac mae isrywogaeth tafod edn y goedwig, sydd i’w gael mewn dim ond un safle arall 
yng Ngheredigion a naw safle ym Mhrydain, i’w weld yma. Mae’r deintlys cennog o ddiddordeb 
arbennig oherwydd ei brinder (dim ond mewn dau le arall yng Ngheredigion y mae i’w gael) a’i 
ofynion arbennig o ran cynefin. Mae’n blanhigyn parasitig sy’n tyfu ar wreiddiau coed aeddfed 
megis llwyf a chyll. Mae’r planhigyn fel rheol wedi’i gyfyngu i safleoedd coetir hanesyddol, sydd â 
lefelau lleithder uchel, sy’n awgrymu mai cyfyngedig yw ei allu i ledaenu, ac nad yw’n gallu 
ymdopi’n dda a sychder. Mae hefyd yn safle arwyddocaol ar gyfer anifeiliaid di-asgwrn-cefn yng 
Ngheredigion, ac mae Afon Cletwr yn cynnig amrywiaeth i’r safle fel cynefin i blanhigion, pryfaid 
ac adar bach. 
 
Yr amcanion cadwraeth ar gyfer y safle yw mynd ati i reoli’r coetir llydanddail i hyrwyddo adfywio 
naturiol a hyrwyddo amrywiaeth eang o grwpiau o fewn haen y canopi. Hefyd, er mwyn cynnal yr 
amrywiaeth o rywogaethau, mae’r safle rheoli nifer y rhywogaethau nad ydynt yn rhai cynhenid o 
fewn y coetir. Mae rheoli’r safle hefyd yn gofyn am ddull sensitif o gynnal natur laith yr ardaloedd 
sy’n cynnal cymunedau diddorol o fwsog, llysiau’r afu, cen, rhedyn neu leiniau o ddeintlys cennog. 
Mae’r gwaith rheoli presennol yn cynnwys adeiladu ffens atal stoc o amgylch y coetir i atal stoc 
rhag pori ar y safle, a arweiniodd at ddirywiad fflora daear yn y gorffennol.   

·  SoDdGA COED CWM LLYFNANT  
Mae’r safle’n cynnwys rhan ganolog dyffryn serth Afon Llyfnant ac yn cynnwys gweddillion coetir 
hynafol sydd â nifer o nodweddion biolegol sydd ag elfen gefnforol orllewinol. Ar lethrau uwch 
ochr ddeheuol y dyffryn, mae ardal o glogwyni a sgri o glogfeini anferth, gyda nifer o redynau a 
mwsoglau diddorol sy’n adlewyrchu’r amodau hynod laith. 
 
Mae gan y derw mes digoes Quercus petraea haen lwyni o gyll Corylus avellana a chriafol Sorbus 
aucuparia, tra bo bandiau o ynn Fraxinus excelsior yn gysylltiedig â brigiadau lleol o lechi a 
charreg laid Llandoveriaidd canol. Mae’r is-haen gyfoethocach yn cynnal fflora calchgar megis dail 
cwlwm yr asgwrn Mercurialis perennis, clust yr arth Sanicula europaea a brigwyd Galium 
odaratum. Mae Serenllys y Coed Stellaria nemorum ssp glochidisperma, yn yr unig le y mae i’w 
weld yng Ngheredigion, i’w gael ar greigiau gwlyb yn un o’r lleiniau ynn hyn. Mae amrywiaeth o 
falwod yn y mannau hyn, yn cynnwys Acicula fusca, Limax cinereoniger, a Spermodea lamellate, 
rhywogaethau sy’n profi fod coetir yn hynafol. 
 
Er bod Cwm Llyfnant yn lle gwych i fywyd gwych, ni fydd yn parhau felly oni bai bod y rheolaeth 
angenrheidiol yn parhau. Y prif ofynion rheoli yw cynnal y cynefinoedd sy’n bodoli (h.y. 
coetiroedd llydanddail, rhostir yr uwchdir a glaswelltir asidaidd) yn y mannau lle maent ar hyn o 
bryd, ond gyda’r coetir llydanddail cynhenid yn cymryd lle’r planhigfeydd conifferaidd. Bydd 
Rhododendron, llawryf a choed conifferaidd yn cael eu gwaredu’n gynyddol droes amser, ac 
unrhyw ailgoloneiddio yn cael ei reoli. Bydd y gwaith rheoli’n cynnwys annog prosesau naturiol ac 
ymyrraeth gyfyngedig, yn bennaf trwy reoli pori gan dda byw ar ochr ddeheuol yr afon. 

 
·  SoDdGA PENCREIGIAU’R LLAN  

Ardal helaeth o gymunedau planhigion uwchdir sy’n gorwedd 300-500 medr (985-1640 troedfedd) 
uwchlaw lefel y môr ar siâl Silwraidd sy’n creu cornel gogledd ddwyreiniol llwyfandir ucheldir 
gogledd Ceredigion. Mae holl brif fathau o lystyfiant uwchdir sy’n nodweddu’r ardal wedi’u 
cynrychioli’n dda, yn cynnwys rhostir asidaidd, glaswelltir asidaidd, gorgors, cors basn, clogwynau 
a sgri. 
 
Ar y llethrau sy’n wynebu’r gogledd, mae’r topograffeg, y lefelau glaw uchel a’r diffyg pori dwys 
wedi arwain at statws cryf grug Calluna vulgaris ar fwsogl y gors Sphagnum spp. Mae caineirian 
bach Listera cordata i’w weld yma yn ei unig safle hysbys yng Ngheredigion. Fel arall, mae 
ardaloedd gorgors helaeth yn cael eu dominyddu gan laswellt y bwla Molinia caerulea, grug y mêl 
Erica tetralix, clwbfrwynen y mawn Tricophorum cespitosum a phlu’r gweunydd Eriophorum spp. 
gydag ardaloedd cyfoethog o ran mwynau sy’n cynnwys hesgen y chwain Carex pulicaris yn eu 
croesi. Mewn mannau sychach, mae peiswellt y waun Festuca ovina a chawen ddu Nardus stricta 
yn dominyddu mewn rhai mannau; grug, llus Vaccinium myrtillus a creiglus Empetrum nigrum 
mewn mannau eraill. Mae gan gors basn fawr rosmari cors Anndromeda polifolia yn gyson ar 
fwsogl y gors, ac mae clystyrau helaeth o hesgen ylfinfain Carex rostrata wrth ymyl sianeli d� r. 
Mae cors basn llai sydd â nifer o byllau yn llawn gweision y neidr, sy’n nodweddiadol o ddyfroedd 
oligotroffig, yn cynnwys gwas y neidr Aeshna juncea a’r gwibiwr du Sympetrum danae. Mae’r 
clogwyni sy’n wynebu’r dwyrain ar ben Cwm Llyfnant yn sych, ac ychydig o rywogaethau 
planhigion sydd i’w gweld, ond mae cytref o’r llysiau’r hebog, Hieracium argenteum prin i’w 
gweld yno. Mae’n hysbys hefyd fod mwyeilch y mynydd, tinwen y garn a’r tingoch yn magu yma.   
 
Mae’r cynefinoedd yn y safle hwn wedi cael un llunio gan ddulliau rheoli traddodiadol, a phori yn 
enwedig, ac eithrio ar y llethrau mwyaf serth, sydd wedi datblygu’n fwy naturiol gydag ond 
ychydig neu ddim gwaith rheoli bwriadol. Er bod Pencreigiau’r Llan yn lle gwych ar gyfer bywyd 
gwyllt, nid fydd yn aros felly oni bai bod y gwaith rheoli angenrheidiol yn digwydd. Mae Cyngor 
Cefn Gwlad Cymru wrthi’n ymwneud â rheoli’r safle gyda pherchnogion tir lleol trwy reoli 
trefniadau pori, rheoli arferion llosgi, rheoli lefelau gwrtaith yn y pridd, rhywogaethau ymledol a 

draenio, a lliniaru effeithiau asideiddio a llygru er mwyn sicrhau’r amodau gorau ar gyfer 
cynefinoedd Pencreigiau’r Llan. 
 

·  SoDdGA PENCARREG-GOPA A MOEL HYRDDOD  
Ardal o uwchdir, gydag uchder y tir yn amrywio o 230-447m (755-1467ft), gan gynnal gorgors 
twmpathog ffrwythlon a chymunedau rhostir corlwyni, ynghyd ag ardal o goetir derw mes digoes. 
Mae pedair math o flanced ar y safle, sy’n gorchuddio’r hanner dwyreiniol yn bennaf, sy’n cynnwys 
y ddau fryn, Moel Hyrddod a Pencarreg-gopa. Nodweddir y mathau o gors gan y planhigion 
cysylltiedig canlynol - grug-plu’r gweunydd llawn mwsogl y gors; grug-plu’r gweunydd-llus a 
grug-clwbfrwynen y mawn. Mae planhigion fel y grug y mêl Erica tetralix, creiglus Empetrum 
nigrum, llafn y bladur Narthecium ossifragum a gwlith yr haul Drosera rotundifolia yn fflora 
mwsogl a llysiau’r afu amrywiol. Yn y mannau sychach, mae’r llystyfiant gorgors yn ymdoddi i 
rostir corlwyni is-fynyddig wedi’i ddominyddu gan rug Calluna vulgaris. Mae’r gymuned hon yn 
dod yn llawer mwy dominyddol yn rhan dde-orllewinol y safle, lle bydd gweundir grug tal sy’n cael 
ei bori’n ysgafn yn newid yn raddol yn orgors. Mae cornel de-orllewinol y safle yn gors fechan yn 
cynnwys grug, grug y mêl, glaswellt y bwla Molinia caerulea, plu’r gweunydd sp., llus Vacciunium 
myrtillus, a llugaeron V.oxycoccus, ynghyd â lleiniau yn cynnwys brwynen babwyr Juncus effuses a 
mwsogl y gors, Sphagnum recurvum. 
 
Mae’r uwchdir hwn hefyd o bwysigrwydd i adareg, ac fel tiriogaeth hela i’r barcud coch a 
rhywogaethau eraill sy’n bwydo ar gelanedd yn enwedig. Mae’r safle hefyd yn cynnwys dyffryn 
coediog Nant Dynyn ac Afon Cymere, sef Coed Fedw-fach, sy’n cynnwys derw mes digoes 
Quercus petraea yn bennaf, gydag ambell fedwen gyffredin Betula pubescens ac onnen Fraxinus 
excelsior. 
 

·  SoDdGA CEUNANT TWYMYN  
Mae Ceunant Twymyn yn cynnwys rhan 2 km o hyd o Ddyffryn Twymyn sydd wedi’i leoli tua 9km 
i’r de o Lanbrynmair a 14 km i’r dwyrain-de-ddwyrain o Fachynlleth.  Mae’r safle o ddiddordeb 
geomorffolegol eithriadol gan ei fod yn cynnig enghraifft glasurol o’r broses a adwaenir fel 
"afonladrad", lle cafodd isafon yr Afon Clywedog oedd yn arfer llifo tua’r dwyrain ei dargyfeirio i 
lifo tua’r gogledd i ddilyn llwybr yr Afon Twymyn fodern. 
                                                                                  
Yn rhan ddeheuol y safle, mae’r Afon Twymyn yn llifo i’r dyffryn trwy’r Ffrwd Fawr ysblennydd 
50m o uchder, cyn mynd i geunant siâp V sydd wedi’i dorri’n ddwfn, gydag ochrau o sgri sy’n 
codi’n serth bob ochr hyd at uchder o 350 m.  I’r de o’r ceunant, mae dyffryn sych dyrchafedig, 
sy’n rhedeg o’r dwyrain i’r gorllewin, sy’n llawn clai clogfaen. Wrth nesáu at Bennant-uchaf yn 
rhan ogleddol y safle, mae’r afon yn mynd i ddyffryn siâp U, sydd â gorlifdir 350 m o led gyda 
phen dyffryn siâp hanner crwn yn edrych drosto yn y gorllewin, sy’n cynnwys yr isafon Nant 
Ddeiliog. 
 
Mae’r Afon Twymyn yn Ffrwd Fawr yn cynnwys enghraifft wych o afonladrad yn ei rhan uchaf.  
Dair cilomedr o’i tharddiad, mae’r afon yn cwympo 50m yn Ffrwd Fawr ac yna’n mynd i mewn i 
geunant adnewyddedig dros gyfres o raeadrau a ffrydiau bychain. Roedd cwrs gwreiddiol yr afon 
tua’r dwyrain i ddalgylch Clywedog ond cafodd ei ddal trwy enciliad blaenddwr Afon Twymyn, 
wedi’i gynorthwyo gan ffactorau strwythurol a rhewlifol o bosibl, gan adael bwlch sych fel 
tystiolaeth o’r gwyriad.  Mae isafonydd sy’n ymuno â’r afon Twymyn yn y ceunant hefyd wedi cael 
eu hadfywio, ac mae cyflenwad gwaddod actif i’r afon o’r llethrau sydd bob ochr iddi yn ystod glaw 
trwm iawn. 
 
Mae Cyngor Cefn Gwlad Cymru yn rheoli’r safle ar hyn o bryd trwy gytundeb gwirfoddol â 
pherchnogion tir lleol ar arferion pori ac yn cyfyngu ar y defnydd o gwrtaith a draenio tir, er mwyn 

cynnal lefel faetholion isel y tir a nodweddion gwlyptir y safle. Sefydlwyd y cytundebau hyn i 
sicrhau fod y gwaith rheoli angenrheidiol yn parhau i gadw’r safle mewn cyflwr ffafriol. 
 

·  AFON DYFI GER MALLWYD  
Mae safle’r Afon Ddyfi ger Mallwyd o ddiddordeb gwyddonol arbennig oherwydd yr amrywiaeth 
eang o dirffurfiau afonol a rhewlifol/ffrwd-rewlifol (e.e. cerlannau, twmpathau mariannol, basnau 
tegell a bwa llifwaddod.) Mae dadansoddi’r tirffurfiau hyn a’r gwaddodion sydd i’w gweld mewn 
rhannau o lannau’r afon wedi hwyluso datblygu model integredig o esblygiad y system afonol hon 
ers y cyfnod Devensiaidd diweddar. Mae’r safle’n cynnwys llain o lawr canol Dyffryn Dyfi sy’n 
ymestyn i lawr yr afon o bont y ffordd yn Ninas Mawddwy am bellter o tua 2.4km. 
 
Mae’r rhan hon o’r Afon Ddyfi yn bwysig i gyfres o gerlannau afon. Maent wedi’u cynnal yn 
anghyffredin o dda oherwydd cyfyngiad lleol symudedd llorweddol isel yr afon. Mae tair prif gerlan 
yn rhoi cofnod pwysig o newidiadau diweddar yn yr afon ac mae rhannau da o’r glannau yn datgelu 
cyfansoddiad y cerlannau a’u perthynas â’r gwaddodion ffrwd-rewlifol sy’n gorwedd islaw iddynt. 
Mae’r cerlannau wedi deillio o waddodion ailddodi rhewlifol ac yn bennaf yn cynnwys grafel bras 
sy’n nodweddiadol o nifer o afonydd canolbarth Cymru. 
 
 
 
"(c) ardal bontio allanol  lle caiff arferion rheoli adnoddau eu hyrwyddo a’u datblygu"   
 
Oherwydd ei natur, nid yw’r Ardal Bontio hyblyg angen ffin wedi’i diffinio. Mae unigolion a/neu 
grwpiau cymunedol a busnesau sy’n teimlo y gallant helpu’r ardal i weithio tuag at weledigaeth 
Biosffer Dyfi, yn cael eu gwahodd i gysylltu â’r rhai sy’n cydlynu proses ddatblygu’r Biosffer. 
 
Yn ychwanegol at yr ardaloedd sydd eu hangen o dan Strategaeth Seville (Craidd, Ffiniol a 
Phontio), mae mapiau o Fiosffer Dyfi (gweler yr atodiadau) yn nodi maint yr uned fioddaearyddol 
sy’n tanategu’r dynodiad. Ar dir, dalgylch yr afon Ddyfi yw hyn, ac yn y môr, yr isgell arfordirol 
hyd at ddyfnder o 10m. Mae'r mapiau yn dangos yr Ardal Bontio'n pylu, gydag eurgylch 4km o 
gwmpas yr uned bioddaearyddol. 
 
Mae materion o bryder trawsbynciol ar gyfer yr ardal yn cynnwys: 

·  Dyfodol ffermio wrth i’r diwydiant amaethyddol ymdrechu i addasu i newid. Mae nifer yn 
y gymuned amaethyddol yn disgwyl i ostyngiad mewn niferoedd stoc, sy’n debygol o ddod 
yn sgil diwygiadau Polisi Amaeth Cyffredin 2005, arwain at ostyngiad pellach mewn 
incwm ffermydd.   

·  Cynnwys busnesau lleol yn effeithiol yn y diwydiant twristiaeth ehangach i gynhyrchu 
incwm cynaliadwy i drigolion Bro Ddyfi, er mwyn gwarchod gwasanaethau lleol a 
sicrhau’r budd mwyaf yn lleol;  

·  Newid nodweddion economaidd-gymdeithasol – yr angen i gadw rhagor o bobl ifanc yn y 
cymunedau lleol, gan fod yr ifanc yn gadael a phobl wedi ymddeol yn symud i’r ardal, gan 
godi prisiau tai 

·  Y problemau sy’n wynebu cymunedau ar y tir is mewn perthynas â’r newid yn yr hinsawdd 
a chodi lefel y môr;  

·  Pryder ynghylch gwanhau'r iaith a’r diwylliant Cymraeg, gyda rhywfaint ohono’n 
ymwneud â thwristiaeth a’r mewnfudo cysylltiedig. 

Caiff gwaith rheoli cynaliadwy’r tir amaethyddol yn yr ardal bontio ei wneud trwy reoliadau 
Trawsgydymffurfio. Mae Trawsgydymffurfio yn un o ofynion yr Undeb Ewropeaidd (UE) sy’n 
gosod safon i reolwyr tir gwrdd ag ef er mwyn derbyn y Taliad Sengl. Mae dwy elfen i 
Drawsgydymffurfio: 
 

·  Gofynion Rheoli Statudol – rhwymedigaethau’r UE sy’n bodoli yw’r rhain yn bennaf yn 
ymwneud â safonau amgylcheddol, iechyd cyhoeddus, iechyd planhigion, iechyd anifeiliaid 
a lles 

·  Safonau sy’n gyson â chadw’r tir mewn “Cyflwr Amaethyddol ac Amgylcheddol Da”   
 
Bydd rhaid i weithgareddau’r Biosffer yn yr ardal bontio ystyried yr amcanion canlynol: 

1. Cadw a gwella’r ardal fel lle gwych i fyw, gweithio a magu plant – a chreu rhagor o 
gyfleoedd i bobl aros yma 

2. Rhoi  mwy o werth ar ein hamgylchedd naturiol ac ar ddiwylliant yr iaith Gymraeg 
3. Cynyddu gweithgaredd cadwraeth natur trwy ddulliau gwirfoddol 
4. Annog trafodaeth, cytundeb a chydlyniad rhwng pobl a sefydliadau sydd â gwahanol 

werthoedd a blaenoriaethau 
5. Datblygu economi lleol mwy hunan-ddibynnol; llai dibynnol ar danwydd ffosil, gyda thwf 

yn cael ei yrru gan wybodaeth ac adnoddau lleol 
6. Datblygu ardal fwy cynaliadwy; gyda thrigolion ac ymwelwyr yn dewis nwyddau wedi’u 

cynhyrchu’n lleol yn amlach, gan leihau’r effaith ar y byd 
7. Defnyddio ‘brand’ y Biosffer i hyrwyddo ansawdd cynnyrch amaethyddol a chynnyrch lleol 

arall a phrofiadau twristiaeth 
8. Sicrhau addysg a hyfforddiant yn ymwneud â datblygu cynaliadwy, ynghyd ag ymchwil i’r 

gwyddorau naturiol a chymdeithasol, i gefnogi gweledigaeth y Biosffer 
9. Manteisio ar help a chyngor gan UNESCO a Gwarchodfeydd Biosffer eraill ym mhob rhan 

o’r byd. 
 
 
 
4.6 "Dylai trefniadau cyfundrefnol  gael eu darparu ar gyfer cyfranogiad a chyfraniad ystod 
addas o awdurdodau cyhoeddus inter alia, cymunedau lleol a buddiannau preifat yn y broses 
o ddylunio a chyflawni swyddogaethau gwarchodfa biosffer."   

Mae’r broses o gynnwys ac enwebu deiliaid diddordeb wedi bod ar waith ers Ebrill 2006 gan gael ei 
goruchwylio gan Bartneriaeth Biosffer Dyfi. Mae’n cynrychioli trawsdoriad o gyrff statudol, 
busnesau a buddiannau cymunedol sy’n gweithredu yn yr ardal. Mae’r aelodau wedi’u rhestru yn 
adran 17.6.1. 

Ymestynnodd y Bartneriaeth hon (gan gynnwys yr RSPB hefyd) ei rôl yn Awst 2007. Mae’n 
gweithredu fel peirianwaith cydlynu hyd nes y bydd UNESCO yn derbyn yr enwebiad. Yn ystod y 
broses werthuso, bydd y Bartneriaeth yn gweithio tuag at ddatblygu strwythur gydlynu newydd, fel 
yr amlinellir yn Atodiadau 2, 3 a 4. 

4.7 Mecanweithiau gweithredu 
A oes gan y warchodfa biosffer arfaethedig : 
 
 "(a) beirianweithiau  i reoli defnydd a gweithgareddau dynol yn yr ardal neu ardaloedd 
ffiniol"?  
 
Oes. Mae holl elfennau’r Ardal Ffiniol wedi’u dynodi’n Safleoedd o Ddiddordeb Gwyddonol 
Arbennig o dan ddeddfwriaeth y DG. Mae’r dynodiadau hyn yn nodi’r cyfyngiadau a roddwyd ar 
reoli pob SoDdGA. Cyngor Cefn Gwlad Cymru yw’r corff rheoleiddio. 
 
 
"(b) cynllun rheoli  neu bolisi ar gyfer yr ardal fel gwarchodfa biosffer"?  
 
Ein polisi yw gweithio tuag at sefyllfa lle caiff Biosffer Dyfi Biosphere ei chydnabod a’i pharchu’n 
rhyngwladol, yn genedlaethol ac yn lleol oherwydd amrywiaeth ei harddwch naturiol, treftadaeth a 
bywyd gwyllt, ac am ymdrechion ei phobl i wneud cyfraniad cadarnhaol tuag at fyd mwy 
cynaliadwy. Bydd yn gymuned hyderus, iach, gofalgar a dwyieithog, wedi’i chefnogi gan economi 
leol gref.  
 
Mae set gychwynnol o amcanion a photensial i’w gweld yn adran 4.5c uchod. Byddant yn cael eu 
mireinio yn ystod y cyfnod gweithredol, Tachwedd 2007 i Fedi 2008 gyda chynllun gweithredu’n 
cael ei lunio i fynd i’r afael â hwy. 
Mae’r Biosffer yn bwriadu hwyluso a chefnogi mentrau perthnasol y cymunedau lleol a busnes, gan 
eu helpu i gysylltu â rhaglenni cyflwyno sy’n bodoli lle bo hynny’n bosibl. 
 
 
"(c) awdurdod dynodedig neu beirianwaith i weithredu’r polisi neu’r cynllu n"  ?  
Bydd hyn yn rhan o’r peirianwaith a nodir uchod yn Adran 4.6 h.y. olynydd Partneriaeth Biosffer 
Dyfi. Bydd Cyngor Cefn Gwlad Cymru, ar ran y Cydbwyllgor Ymgynghorol (neu pa enw bynnag a 
fabwysiedir i beirianwaith cydlynu Biosffer Dyfi yn y pen draw), yn ffurfiol gyfrifol ac yn atebol i 
Lywodraeth Cynulliad Cymru. 
 
 
 

         x 
 Oes Nac Oes Wedi’i gynllunio 
 
 
“(d) rhaglenni ymchwil, monitro, addysg a hyfforddiant"? 
  
Mae gan y Bartneriaeth Biosffer is-gr� p ymchwil sy’n cysylltu â nifer o ddeiliaid diddordeb, yn 
cynnwys: Prifysgolion Aberystwyth a Bangor; Awdurdodau Addysg Lleol; a darparwyr addysg a 
grwpiau diddordeb eraill.  
 
Yn ystod y cyfnod gwerthuso, bydd fframwaith addas ar gyfer ymchwil, monitro, addysg a 
hyfforddiant yn cael ei datblygu fel rhan o’r cynllun gweithredu. 
 
Caiff rhaglenni ymchwil helaeth eu disgrifio yn adran 15.1 isod. 

5.5 Arwyddwyd ar ran canolbwynt neu Bwyllgor Cenedlaethol MAB: 
 
Enw llawn : _______________________________________________________  
 
Teitl : ____________________________________________________________  
 
Dyddiad:  _________________________________________________________  
     

 
 
5.6  Arwyddwyd gan yr awdurdod/awdurdodau sy'n gofalu am Dirweddau Gwarchodedig: 
 
 
Enw llawn : Aneurin Phillips__________________________________________  
 
Teitl : Prif Weithredwr, Awdurdod Parc Cenedlaethol Eryri _________________  
 
Dyddiad:  4 Chwefror 2008 ___________________________________________  
 
 
 
 
 
 

 


